
Pagdating ng Kaagapay na aking isusugo mula sa Ama, ang Espiritu ng 

katotohanan na darating mula sa Ama, siya ang magpapatotoo tungkol sa akin. At 

maging kayo ay magpapatotoo sapagkat kayo ay kasama ko mula pa sa simula. 

Subalit sinabi ko ang mga ito sa inyo upang pagdating ng oras ay maalala ninyo 

ang sinabi ko tungkol sa kanila. 

“Hindi ko sinabi sa inyo ang mga ito noon, sapagkat kasama pa ninyo ako. 

Ngayon, pupunta na ako sa kanya na nagsugo sa akin, gayunma'y wala sa inyong 

nagtatanong kung saan ako pupunta? Subalit dahil sinabi ko na sa inyo ang mga 

ito, napuno na ng kalungkutan ang inyong mga puso. Sinasabi ko sa inyo ang 

katotohanan, para sa inyong kapakanan na ako’y aalis. Sapagkat kung hindi ako 

aalis, hindi darating sa inyo ang Kaagapay. At kung ako’y aalis, isusugo ko siya sa 

inyo. Sa kanyang pagdating, ilalantad niya ang kamalian ng sanlibutan tungkol sa 

kasalanan at sa katarungan at sa paghatol: tungkol sa kasalanan, dahil hindi sila 

sumasampalataya sa akin; tungkol sa katarungan, dahil pupunta ako sa Ama at 

hindi na ninyo ako makikita; tungkol sa paghatol, dahil ang pinuno ng sanlibutang 

ito ay hinatulan na. 

“Marami pa akong sasabihin sa inyo, subalit hindi pa ninyo kayang tanggapin 

ngayon. Kapag dumating siya, ang Espiritu ng katotohanan, gagabayan niya kayo 

sa lahat ng katotohanan; sapagkat hindi mula sa sarili ang kanyang sasabihin, kundi 

kung ano ang naririnig niya at ipapahayag niya sa inyo ang mga bagay na darating. 

Luluwalhatiin niya ako, sapagkat tatanggapin niya kung ano ang mula sa akin at 

ipapahayag niya ito sa inyo. Lahat ng sa Ama ay sa akin. Ito ang dahilan kung 

bakit sinabi ko na tatanggapin niya ang mula sa akin at sa inyo'y ipapahayag. 

 

 


